
ABSTRAK 
 

Golongan orang kurang upaya (OKU) penglihatan masih belum mendapat pengiktirafan yang sewajarnya dalam arus 
pembangunan keusahawanan negara meskipun pelbagai dasar inklusif telah diperkenalkan. Tahap penyertaan mereka kekal 
rendah akibat kekangan struktural dan sosial dan isu ini masih kurang diterokai dalam konteks tempatan. Kajian ini 
bertujuan membangunkan model keusahawanan inklusif bagi usahawan OKU penglihatan di Malaysia: analisis motivasi 
dan cabaran keusahawanan. Kajian ini menggunakan pendekatan kualitatif, melalui temu bual mendalam bersama enam 
usahawan OKU penglihatan di Negeri Selangor yang mempunyai pengalaman perniagaan melebihi tiga tahun. Analisis 
tematik mendapati motivasi utama mereka dalam menceburi bidang keusahawanan merangkumi kesediaan peluang, 
keluarga, tekanan luar dan pengiktirafan sosial. Dapatan kajian juga menunjukkan bahawa mereka berdepan dengan 
cabaran seperti keterbatasan sokongan agensi, komunikasi pelanggan, pemasaran, dan persekitaran luar. Kajian ini 
memperkukuhkan pemahaman terhadap motivasi dalaman serta cabaran sebenar usahawan OKU penglihatan, sekali gus 
menyumbang kepada pembinaan model keusahawanan yang bersifat inklusif. Dapatan ini juga memberikan implikasi 
penting kepada pembuat dasar, agensi sokongan, dan pihak berkepentingan dalam merangka strategi yang lebih 
komprehensif, responsif, dan mampan untuk memperkasakan golongan ini dalam ekosistem keusahawanan negara. 
 
Kata kunci: OKU penglihatan; motivasi keusahawanan; cabaran perniagaan; keusahawanan inklusif; Malaysia 

 
ABSTRACT 

 
Visually impaired persons with disabilities (PWDs) have yet to receive proper recognition in the mainstream of national 
entrepreneurship development even though various inclusive policies have been introduced. Their level of participation 
remains low due to structural and social constraints, and this issue is still less explored in the local context. This study aims 
to develop an inclusive entrepreneurship model for visually impaired entrepreneurs in Malaysia: an analysis of 
entrepreneurial motivations and challenges. This study adopts a qualitative methodology, by employing in-depth interviews 
with six visually impaired entrepreneurs in Selangor who have over three years of business experience. Thematic analysis 
found that their main motivations for engaging in entrepreneurship include opportunity readiness, family, external pressure, 
and social recognition. The findings also show that they face challenges such as limited agency support, customer 
communication, marketing, and external environment. This study strengthens the understanding of internal motivations and 
the real challenges of visually impaired entrepreneurs, thereby contributing to the development of an inclusive 
entrepreneurial model. These findings also provide important implications for policymakers, support agencies, and 
stakeholders in formulating more comprehensive, responsive, and sustainable strategies to empower this group within the 
national entrepreneurship ecosystem. 
 
Keywords: Visually impaired PWD; entrepreneurial motivation; business challenges; inclusive entrepreneurship,; Malaysia 

 
PENGENALAN 

 
Golongan Orang Kurang Upaya (OKU) penglihatan masih terpinggir dalam arus pembangunan ekonomi negara disebabkan 
kekangan akses kepada peluang ekonomi seperti pekerjaan formal dan keusahawanan (Bahry et al. 2023). Fenomena ini 

berpunca daripada keterbatasan fizikal OKU yang mengehadkan jenis pekerjaan yang sesuai, serta persepsi negatif 
masyarakat terhadap kemampuan golongan OKU (Teborg et al. 2024). Menurut Jabatan Kebajikan Masyarakat (2023), 
individu OKU didefinisikan sebagai mereka yang mengalami kekurangan pancaindera yang menghalang penglibatan penuh 
dalam kehidupan sosial. Walaupun sektor awam Malaysia merangkumi lebih sejuta penjawat awam, penglibatan individu 
OKU penglihatan masih sangat terhad. Statistik OKU Malaysia 2023 menunjukkan bahawa hanya 20.4% daripada 3,856 
penjawat awam OKU terdiri daripada golongan OKU penglihatan, sekali gus menonjolkan jurang ketara dalam peluang 
pekerjaan inklusif dalam sektor awam (Jabatan Perangkaan Malaysia 2023; Nur Aishah 2024). Dalam konteks antarabangsa, 
kajian di United Kingdom melaporkan bahawa sekitar 27% individu OKU buta dan rabun berada dalam pekerjaan 
(Limbachia & Mistry 2024), manakala di Amerika Syarikat, kadar pekerjaan OKU adalah sekitar 44% berbanding 79% bagi 
individu tanpa ketidakupayaan (American Foundation for the Blind 2022). Perbezaan ini mencerminkan variasi dalam 
struktur pasaran buruh dan pendekatan dasar inklusif antara negara. Senario ini menunjukkan bahawa halangan terhadap 
penyertaan OKU terutamanya OKU penglihatan dalam sektor pekerjaan ialah isu universal yang memerlukan dasar yang 
lebih inklusif bagi memastikan mereka tidak terus terpinggir dalam arus pembangunan ekonomi negara. 
 Menurut Azrul et al. (2024), sokongan sistematik seperti latihan dan pendedahan perlu disediakan bagi meningkatkan 
peluang kerjaya OKU penglihatan. Selain itu, platform alternatif yang lebih terbuka dan fleksibel perlu diteroka dan 
dibangunkan agar penglibatan mereka dapat digiatkan dari masa ke masa. Dalam konteks ini, keusahawanan dilihat sebagai 
satu pilihan kerjaya strategik dan berpotensi tinggi bagi golongan OKU, kerana ia memberi peluang kepada mereka untuk 
berdikari serta menjana pendapatan sendiri. Mustaffa et al. (2020) menjelaskan bahawa bidang ini mampu mengurangkan 
kadar pengangguran dan memberi kebebasan kepada golongan kurang upaya, selari dengan prinsip pembangunan mampan 
global (United Nations 2015). Menurut kajian lepas, OKU penglihatan yang memiliki potensi seperti ketekunan, daya tahan 
tinggi, sifat berdikari dan kemahiran menyelesaikan masalah, sangat sesuai untuk menceburi bidang keusahawanan 
(DABOR & Otsupius, 2024; Ashalatha et al. 2024). Namun begitu, penyertaan OKU dalam bidang ini memerlukan sokongan 
berstruktur, termasuk latihan intensif dan akses kepada pasaran, bagi memastikan keusahawanan dapat menjadi saluran 
mobiliti sosial yang bermakna. Pembangunan ekosistem perniagaan inklusif yang memenuhi keperluan OKU wajar diberi 
perhatian serius agar potensi golongan ini dapat dimaksimumkan. 
 Walaupun keusahawanan berpotensi menjadi penjana pendapatan, usahawan OKU penglihatan menghadapi beberapa 
cabaran khusus yang menyukarkan mereka untuk berjaya, antaranya adalah kekangan dari segi teknologi bantu, kesesuaian 
prasarana fizikal, dan perkhidmatan yang tidak mesra OKU (Mustafa et al. 2023). Seperti perniagaan lain, mereka juga 
berdepan cabaran kekurangan modal dan kesukaran mengakses pembiayaan mikro untuk pengembangan perniagaan. Oleh 
sebab cabaran yang dihadapi golongan OKU penglihatan adalah berbeza daripada usahawan lain (Uiras et al. 2024), 
penyediaan sokongan khusus kepada mereka harus dilaksanakan, yang menuntut intervensi bersasar melibatkan 
penambahbaikan dalam infrastruktur, teknologi, dan sistem bantuan. Kelemahan dalam pelaksanaan dasar turut memberi 
kesan terhadap keberkesanan sokongan keusahawanan, di mana meskipun pelbagai inisiatif diperkenalkan, seperti Sistem 
Maklumat Orang Kurang Upaya (SPOKU) dan Pelan Tindakan OKU, hanya sebilangan kecil kementerian yang memenuhi 
kuota pengambilan satu peratus OKU (Nadzri et al. 2023). Hal ini menunjukkan kewujudan jurang besar antara perancangan 
dan pelaksanaan dasar bagi memastikan peluang yang lebih adil kepada golongan OKU. Justeru, penglibatan OKU 
penglihatan dalam bidang keusahawanan bukan semata-mata didorong oleh minat, tetapi berpunca daripada kekurangan 
peluang pekerjaan formal di sektor awam dan swasta akibat diskriminasi, kekurangan persekitaran kerja yang mesra OKU 
serta stereotaip masyarakat terhadap kebolehkerjaan mereka (Crudden et al. 2024). Tambahan pula, kajian sedia ada 
meninjau aspek umum dalam konteks keusahawanan OKU, dan tidak meneliti isu yang dihadapi oleh golongan OKU 
penglihatan ini secara khusus (Ortiz García & Olaz Capitán 2021). Kekurangan data dan pemahaman tepat menyukarkan 
pembangunan strategi kerajaan yang benar-benar efektif yang disasarkan kepada OKU penglihatan. 
 Tidak dinafikan bahawa badan-badan antarabangsa semakin menekankan kepentingan pembangunan ekonomi yang 
inklusif dengan memastikan peluang ekonomi yang saksama kepada semua kumpulan masyarakat, termasuk orang kurang 
upaya (OKU). Penekanan ini selari dengan agenda pembangunan global yang menggalakkan penyertaan golongan terpinggir 
dalam aktiviti ekonomi bagi mengurangkan ketidaksamaan sosial dan meningkatkan kesejahteraan masyarakat (World Bank 
2025). Walau bagaimanapun, pelaksanaan polisi dan inisiatif yang diperkenalkan masih berhadapan dengan pelbagai 
kekangan seperti persekitaran yang tidak mesra, kekurangan teknologi bantuan, stigma sosial, serta diskriminasi yang terus 
mengehadkan penyertaan ekonomi golongan OKU (International Labour Organization 2023). Ini juga turut berlaku di 
Malaysia, di mana pelaksanaan polisi dan inisiatif masih belum menunjukkan impak signifikan (Mohd Saidi et al. 2018; 
Xiangm & Subramaniam 2025), khususnya terhadap OKU penglihatan. Objektif kajian ini adalah untuk membangunkan 
model keusahawanan inklusif bagi usahawan OKU penglihatan di Malaysia dengan meneroka motivasi dan cabaran yang 
mereka hadapi. Hasil dapatan kajian ini akan digunakan untuk merangka intervensi, dasar serta bentuk sokongan yang 
bersesuaian dan selaras dengan keperluan khusus mereka. Selain itu, kerjasama strategik antara kerajaan, sektor swasta, dan 
organisasi masyarakat sivil akan dirangkum bagi memastikan pelaksanaan inisiatif inklusif dapat dimaksimumkan 
impaknya, sekali gus memperkasakan golongan OKU penglihatan dalam ekosistem ekonomi negara. 

SOROTAN LITERATUR 
 

Ketidakupayaan (cacat) seringkali dilihat dari aspek kelemahan individu; namun hakikatnya ketidakupayaan adalah hasil 
interaksi kompleks antara kekangan fungsi tubuh dan persekitaran yang tidak inklusif (World Health Organisation 2011). 
Takrifan daripada perspektif keupayaan merujuk kepada batasan fizikal, mental, intelektual dan pancaindera yang memberi 
kesan terhadap fungsi individu dalam konteks sosial dan pelaksanaan aktiviti kehidupan harian (Hayward et al. 2021). 
Adalah jelas, klasifikasi fungsi, ketidakupayaan dan kesihatan yang diusulkan oleh WHO menekankan hubungan antara 
faktor kesihatan dan struktur sosial. Elemen ketidakupayaan memerlukan pendekatan holistik yang mengambil kira variasi 
dari segi tempoh, tahap dan kesan bagi memastikan penyertaan sosial berlaku (Ivanova & Middlemiss 2021). 
Ketidakupayaan ada yang bersifat kekal dan ada yang bersifat sementara (Maritz & Laferriere 2016) dan ini memberi kesan 
yang berbeza kepada persekitaran yang diperlukan. Dalam konteks ketidakupayaan yang melibatkan aspek fisiologi, cabaran 
untuk melibatkan diri dalam aktiviti ekonomi menjadi lebih mencabar dan terhad (Basu & Sambath Rani 2023). Maka sistem 
sokongan perlu bersifat fleksibel dan responsif terhadap keperluan khusus yang diperlukan oleh golongan ini. Hal ini 
semakin meruncing apabila masyarakat tidak bersedia untuk menerima kepelbagaian kemampuan dalam melaksanakan 
aktiviti ekonomi (Mackelprang et al. 2021). Ketidakupayaan harus difahami dari perspektif isu keadilan sosial dan bukannya 
simpati. Justeru, perubahan struktur, dasar dan sikap amat penting bagi menjamin keterangkuman sosial untuk menyediakan 
persekitaran yang lebih inklusif. 

 
TEORI BERASASKAN SUMBER, TEORI BRIKOLAJ DAN TEORI INSTITUSI 

 
Kegagalan usahawan OKU penglihatan dalam mengembangkan perniagaan sering dikaitkan dengan kekangan akses kepada 
sumber strategik yang diperlukan untuk bersaing dalam pasaran. Selari dengan itu, Teori Berasaskan Sumber atau Resource-
Based View (RBV) menekankan bahawa keupayaan organisasi untuk mencapai keunggulan daya saing bergantung kepada 
pemilikan sumber yang bernilai, unik, sukar ditiru dan sukar diganti (Alvarez & Busenitz 2001; Barney 1991). Barney (1991) 
menyatakan bahawa sumber daya yang unik dan sukar ditiru menjadi kunci kepada kelebihan bersaing dalam jangka panjang. 
Chatterjee dan Wernerfelt (1991) menjelaskan bahawa prestasi organisasi turut bergantung kepada pengetahuan dan 
kemahiran sumber manusia. Selari dengan itu, Yakob et al. (2023) menegaskan bahawa orientasi keusahawanan yang 
merangkumi elemen inovatif, proaktif dan keberanian mengambil risiko berfungsi sebagai pemacu utama prestasi perniagaan 
melalui pembangunan modal insan yang dinamik, selaras dengan RBV yang menekankan kepentingan keupayaan dalaman 
sebagai sumber kelebihan daya saing. Oleh itu, dalam konteks usahawan OKU penglihatan, kelemahan dalam aspek 
pengetahuan, pengalaman serta kemahiran menyumbang kepada penurunan daya saing dari aspek keupayaan kognitif yang 
memberi kesan kepada hubungan sosial yang penting dalam membina kelestarian perniagaan. 
 Dalam kajian keusahawanan, Teori Brikolaj menjadi landasan yang sering digunakan untuk menjelaskan gelagat 
usahawan daripada aspek tindakan yang bersifat adaptif (Fisher 2012). Teori Brikolaj menekankan keupayaan kreativiti 
usahawan dalam mengamalkan pendekatan “make do” iaitu menggunakan sumber terhad untuk menjana peluang baharu 
(Baker & Nelson 2005). Pada asasnya, brikolaj digambarkan sebagai tindakan mencipta sesuatu daripada sumber yang 
kurang digunakan atau digabungkan semula menjadi produktif (Fisher 2012). Clough et al. (2019) menegaskan bahawa 
brikolaj menjadi strategi utama untuk mengerakkan sumber ketika berhadapan dengan kekangan. Konsep ini sering muncul 
dalam konteks perniagaan keluarga (Tindiwensi et al. 2021) dan firma baharu yang berasaskan teknologi (Fisher 2012). 
Dalam konteks ini, usahawan OKU penglihatan boleh memanfaatkan sumber sosial, kemahiran peribadi dan sokongan 
komuniti untuk membina keupayaan baharu tanpa bergantung sepenuhnya kepada sumber formal (Ortiz García & Olaz 
Capitán 2021; Renko et al. 2016). Justeru, asas brikolaj boleh dijadikan pendekatan keusahawanan dalam membincangkan 
usahawan OKU penglihatan untuk terus bertahan, berinovasi dan sentiasa menyesuaikan diri dengan persekitaran yang 
mencabar.  
 Walaupun RBV dan Teori Brikolaj menekankan kepentingan penguasaan serta kreativiti dalam penggunaan sumber, 
kedua-duanya masih belum mencukupi tanpa pengiktirafan daripada persekitaran institusi. Teori Institusi menjelaskan 
bahawa organisasi dipengaruhi oleh tekanan norma, peniruan, dan paksaan yang membentuk tahap penerimaan serta 
kelangsungan mereka (Meyer & Rowan 1977; Scott 1995). Oliver (1991) menegaskan bahawa pengiktirafan institusi 
meningkatkan peluang kelangsungan organisasi walaupun keberkesanannya sukar dibuktikan. Bagi memperincikan 
perspektif institusi dalam keusahawanan OKU, tekanan paksaan lahir daripada undang-undang dan dasar kerajaan berkaitan 
hak ekonomi OKU, tekanan peniruan berlaku apabila usahawan mencontohi strategi organisasi yang dianggap berjaya, 
manakala tekanan normatif berpunca daripada norma sosial dan profesional yang memberi pengiktirafan kepada usaha 
keusahawanan. Dalam konteks usahawan OKU penglihatan di Malaysia, adalah jelas pengiktirafan dasar kerajaan, 
penerimaan masyarakat, serta sokongan badan profesional merupakan faktor penting dalam membentuk model 
keusahawanan inklusif. 
 Kesimpulannya, teori RBV, Teori Brikolaj, dan Teori Institusi saling melengkapi dalam mendasari model konseptual 
kajian ini. RBV menyediakan asas keupayaan dalaman melalui penguasaan sumber yang bernilai dan unik, manakala 
brikolaj menjelaskan tindakan usahawan OKU penglihatan menggunakan sumber terhad secara kreatif untuk menjana 
peluang baharu. Seterusnya, Teori Institusi pula menekankan pengiktirafan dan sokongan persekitaran luar, termasuk dasar, 
norma sosial dan penerimaan profesional bagi memastikan kelestarian dan keberkesanan inisiatif keusahawanan. Gabungan 

ketiga-tiga teori ini boleh menjelaskan fenomena yang berlaku dalam kalangan usahawan yang boleh memanfaatkan sumber 
sedia ada untuk mencapai kelangsungan ekonomi yang didorong oleh sokongan polisi, kewangan dan infrastruktur yang 
disediakan oleh kerajaan. Namun begitu, penelitian dalam konteks OKU diperlukan untuk memastikan pembangunan model 
keusahawanan yang lebih inklusif bagi memastikan tidak ada golongan yang terpinggir disebabkan oleh ekosistem yang 
bersifat asimetrik dalam usaha pembangunan keusahawanan negara. 

 
OKU PENGLIHATAN DI MALAYSIA 

 
Jumlah individu OKU penglihatan yang berdaftar di Malaysia pada tahun 2024 mencecah 61,112 orang (CodeBlue 2025), 
dengan Selangor mencatatkan bilangan tertinggi iaitu 128,401 orang (Ova 2025). Ini ialah jumlah yang sangat signifikan 
dan perlu diberi perhatian serius. Jabatan Perangkaan Malaysia (2024) melaporkan bahawa dalam kalangan OKU yang 
berkhidmat di sektor awam berjumlah 3,724 orang, 20.4% merupakan OKU penglihatan. Statistik ini menunjukkan bahawa 
jika dalam konteks perkhidmatan awam yang mengamalkan dasar inklusif juga menyediakan peluang yang terhad kepada 
OKU penglihatan, apatah lagi dalam konteks sektor swasta yang menekankan keupayaan dan kemahiran sumber manusia 
dalam perekrutan pekerja. Persekitaran kerja yang tidak kondusif dan kekurangan sokongan kerajaan mengehadkan 
penglibatan OKU penglihatan dalam sektor formal, dan ini mendorong mereka memilih keusahawanan sebagai alternatif. 
Menurut kajian Mohammed et al. (2021), OKU penglihatan di Malaysia mempunyai pengalaman bekerja yang agak baik, 
namun mereka masih berhadapan dengan kekurangan sokongan pihak kerajaan untuk menggalakkan majikan menyediakan 
pekerjaan yang sesuai dan peluang untuk kemajuan kerjaya. Cabaran pekerjaan dalam kalangan OKU penglihatan bersifat 
universal dan turut berlaku di negara maju seperti Norway (Brunes & Heir 2022) serta United Kingdom (Limbachia & Mistry 
2024), yang menunjukkan bahawa kadar penyertaan OKU penglihatan dalam pekerjaan formal masih jauh lebih rendah 
berbanding populasi OKU secara keseluruhan. 
 Halangan pekerjaan bagi OKU penglihatan bukan sahaja berpunca daripada faktor ekonomi, tetapi turut dipengaruhi 
oleh halangan sosial seperti sikap majikan, serta keterbatasan akses kepada teknologi sokongan (Kamarudin & Ab. Ghani 
2022; Mohammed et al. 2021). Menurut Rahim et al. (2025), bidang keusahawanan diakui sebagai laluan utama yang 
memberi peluang kepada OKU penglihatan untuk berdikari dari segi ekonomi dan sosial. Melalui penglibatan dalam 
keusahawanan, mereka bukan sahaja berpeluang memperoleh pendapatan sendiri, tetapi juga meningkatkan penyertaan aktif 
dan mengiktiraf peranan mereka dalam masyarakat. Kepentingan keusahawanan dalam memperkasakan golongan OKU 
penglihatan jelas menunjukkan bahawa inisiatif pembangunan keusahawanan perlu dirangka berasaskan prinsip 
kesaksamaan dan keadilan dalam pengagihan peluang. Walaupun kajian terdahulu menunjukkan bahawa kekurangan 
jaringan profesional dan akses pembiayaan merupakan faktor utama kegagalan perniagaan dalam kalangan OKU di negara 
membangun (Salamzadeh et al. 2022), dasar ekonomi yang inklusif mampu mengatasi kekangan yang menyekat OKU 
penglihatan daripada menyertai ekonomi arus perdana. Oleh itu, penglibatan OKU penglihatan dalam keusahawanan perlu 
diangkat menjadi agenda global yang menuntut pembangunan ekosistem sokongan lebih komprehensif melalui dasar dan 
program pembangunan yang responsif. 

 
KEUSAHAWANAN DALAM KONTEKS OKU PENGLIHATAN 

 
Penyertaan ekonomi oleh OKU penglihatan sering dibincangkan dalam dua bidang utama iaitu bekerja sendiri dan 
keusahawanan. Bekerja sendiri merujuk kepada usaha individu yang bekerja secara bebas untuk menjana pendapatan tanpa 
keterikatan dengan majikan tertentu (Le 1999). Dari sudut sosioekonomi, bekerja sendiri dilihat sebagai strategi fungsional 
untuk memenuhi keperluan asas serta mengurangkan kadar pengangguran dalam kalangan kumpulan rentan (Agogbua & 
Mgbatogu 2024). Dalam kajian oleh Caldwell et al. (2016), didapati bahawa individu berkeperluan khas yang memilih untuk 
bekerja sendiri atau menjadi usahawan menunjukkan peningkatan dari segi keyakinan diri dan autonomi kerana mereka 
berpeluang mengawal pekerjaan dan kehidupan mereka sendiri. Konsep keusahawanan pula meliputi aspek yang lebih 
meluas kerana ia bukan sahaja berpaksikan pendapatan; tetapi turut melibatkan inovasi serta penciptaan nilai yang memberi 
kesan rantaian kepada sosial dan ekonomi (Zahra & Wright 2016). Dalam konteks OKU penglihatan, pendekatan ini 
memberi peluang bukan sahaja kepada peningkatan pendapatan, malah kepada pembentukan identiti sebagai penyumbang 
aktif dalam masyarakat. 
 Walau bagaimanapun, usahawan OKU penglihatan sering berhadapan dengan kesukaran mengekalkan kelangsungan 
perniagaan akibat kekurangan jaringan sokongan, keterbatasan kemahiran pengurusan, serta akses yang terhad kepada 
teknologi dan pembiayaan kewangan (Mustaffa et al. 2020). Halangan-halangan ini mengehadkan keupayaan mereka untuk 
bersaing secara efektif, malah turut menyumbang kepada kitaran kemiskinan yang berpanjangan dalam komuniti OKU. 
Walaupun begitu, usaha mereka dalam menawarkan produk atau perkhidmatan secara komersial berpotensi mewujudkan 
peluang pekerjaan kepada individu lain serta memperkukuh jaringan sosial. Hashim dan Gaddefors (2023) menegaskan 
bahawa aktiviti keusahawanan mempunyai nilai pelbagai dimensi kerana ia bukan sahaja meningkatkan pendapatan, tetapi 
turut mencetuskan perubahan sosial, budaya dan ekonomi dalam konteks pembasmian kemiskinan. Selari dengan itu, Urbano 
et al. (2022) menekankan bahawa dasar awam wajar memberi perhatian kepada keusahawanan sebagai strategi pemerkasaan 
sosial yang mampan dalam menangani jurang penyertaan ekonomi golongan terpinggir. Dalam konteks OKU penglihatan, 
adalah jelas kekurangan jaringan sokongan dan kemahiran pengurusan memberi kesan negatif terhadap kelangsungan 

perniagaan mereka sedangkan jalur keusahawanan memberi impak menyeluruh terhadap keyakinan diri dan autonomi 
golongan ini. Justeru penekanan kepada keusahawanan perlu menjadi agenda penting dalam pembangunan potensi ekonomi 
golongan OKU dengan tumpuan kepada penyediaan ekosistem yang lebih inklusif. 

 
EKOSISTEM PERNIAGAAN INKLUSIF DALAM KALANGAN OKU PENGLIHATAN  

 
Ekosistem perniagaan inklusif merujuk kepada persekitaran yang menyokong penyertaan menyeluruh dalam aktiviti 
ekonomi, khususnya golongan yang sering dipinggirkan seperti OKU penglihatan. Elemen utama dalam ekosistem ini 
merangkumi akses kepada modal, latihan kemahiran, dan peluang pasaran yang adil memberi kesan positif terhadap 
kemampuan OKU penglihatan menjana pendapatan dan berdikari (Derks et al. 2022; Zhao et al. 2021). Ekosistem inklusif 
membolehkan OKU penglihatan mengatasi halangan struktural yang menghambat mereka daripada bersaing secara setara 
dalam bidang perniagaan. Menurut Ghosh dan Rajan (2019), penyediaan ekosistem yang inklusif mampu mengurangkan 
jurang ketaksamaan ekonomi, selain mendorong keterlibatan sosial yang lebih tinggi. Keupayaan OKU penglihatan untuk 
menjana pendapatan dan berdikari sangat bergantung pada sejauh mana sistem sokongan ini berfungsi secara menyeluruh. 
Ini termasuklah ketersediaan kemudahan fizikal, akses maklumat dalam bentuk mesra OKU serta bantuan perniagaan yang 
berterusan. Kajian literatur menunjukkan bahawa individu kurang upaya menghadapi sekatan fizikal dan digital yang 
menghalang akses kepada latihan, pendidikan, serta sokongan perniagaan yang inklusif (Tiasakul et al. 2024). Justeru, 
ketiadaan infrastruktur mesra OKU atau sokongan perniagaan yang berterusan memberi kesan negatif terhadap daya saing 
mereka dalam ekonomi arus perdana. 
 Pembinaan ekosistem perniagaan yang inklusif memerlukan penyertaan pelbagai pihak seperti penyertaan aktif 
kerajaan, badan bukan kerajaan, institusi pendidikan dan sektor swasta yang sangat penting dalam mewujudkan persekitaran 
yang adil dan menyokong (Reinders et al. 2019; Van Niekerk 2020). Peranan agensi kerajaan khususnya dalam merangka 
dasar inklusif dan menyalurkan insentif yang bersesuaian akan memacu keterangkuman dalam sektor keusahawanan. Pada 
masa yang sama, kerjasama dengan organisasi masyarakat sivil dapat memperluas kesedaran, bimbingan dan jaringan 
sokongan yang diperlukan oleh OKU penglihatan untuk membina perniagaan yang mampan. Kelly et al. (2015) menekankan 
bahawa ekosistem yang berjaya adalah ekosistem yang mampu menghubungkan golongan terpinggir dengan pasaran dan 
sumber produktif secara efektif. Sokongan ekosistem seperti ini membolehkan OKU penglihatan bukan sahaja menjana 
pendapatan tetapi juga memperkukuh jati diri sebagai usahawan yang berdaya saing. Oleh itu, pelaksanaan dasar dan 
intervensi perlu bersifat bersepadu serta menumpukan kepada membina kapasiti usahawan OKU secara holistik. Langkah 
ini akan memastikan mereka tidak lagi ketinggalan dalam arus pembangunan ekonomi negara. 
 Rajah 1 menunjukkan kerangka konseptual pembentukan Model Keusahawanan Inklusif bagi Usahawan OKU 
Penglihatan di Malaysia yang berasaskan tiga teori utama, iaitu Teori Berasaskan Sumber, Teori Brikolaj, dan Teori Institusi. 
Kerangka ini menggambarkan bagaimana ekosistem keusahawanan inklusif dan keusahawanan dalam konteks OKU 
penglihatan membentuk pengalaman keusahawanan golongan ini melalui interaksi antara motivasi dan cabaran yang 
dihadapi. Faktor institusi, keupayaan dalaman serta keupayaan memanfaatkan sumber terhad saling mempengaruhi strategi 
keusahawanan OKU penglihatan dalam konteks Malaysia. Secara keseluruhannya, kerangka ini digunakan untuk meneroka 
faktor pendorong, halangan serta strategi keusahawanan inklusif yang menyokong kelestarian perniagaan usahawan OKU 
penglihatan. 
 

 
RAJAH 1. Kerangka konseptual kajian 

METODOLOGI KAJIAN 

 
Kajian ini menggunakan pendekatan kualitatif. Menurut Merriam dan Tisdell (2015), matlamat asas reka bentuk 
penyelidikan kualitatif adalah untuk memahami bagaimana individu mentafsir pengalaman mereka, membina realiti mereka 
sendiri serta memberi makna terhadap pengalaman tersebut. Dalam kajian ini, kaedah temu bual kumpulan fokus telah 
digunakan dengan melibatkan enam orang usahawan dalam kalangan OKU penglihatan sebagai peserta kajian. Hasil 
daripada kualiti temu bual serta kedalaman analisis yang dijalankan oleh penyelidik, data yang dikutip telah memenuhi 
keperluan analisis kajian apabila maklumat yang diperoleh telah mencapai tahap tepu (Guest et al. 2006). Perkara ini turut 
disokong oleh Charmaz (2014) yang menyatakan bahawa saiz sampel yang kecil masih berupaya menghasilkan dapatan 
kajian yang signifikan. Selain itu, pengalaman, kepakaran dan penguasaan bidang penyelidik (Hoare & Francis 2012; 
Roulston 2016) dan pemilihan peserta kajian yang berkualiti dan relevan dengan konteks kajian (Glaser & Holton 2007; 
Rudestam & Newton 2015) juga membantu memastikan ketepuan data telah dicapai untuk tujuan analisis. 
 Seterusnya, kajian ini menggunakan syarikat yang diusahakan oleh usahawan OKU penglihatan sebagai unit analisis. 
Kaedah kumpulan berfokus digunakan untuk mengumpul data kajian kerana terdapat keterbatasan mobiliti dalam kalangan 
usahawan untuk ditemu bual secara individu, selain mengambil kira bentuk usaha niaga yang kebanyakannya beroperasi 
dari rumah. Tambahan pula, lokasi temu duga yang dijalankan di Persatuan Orang Buta Malaysia menyediakan persekitaran 
yang selamat dan biasa kepada peserta OKU penglihatan yang terlibat dalam kajian. Pemilihan peserta kajian dilakukan 
secara pensampelan bertujuan dengan memastikan setiap peserta menepati ciri, kriteria dan maklumat yang diperlukan 
(Creswell 2008; Merriam 2001; Silverman 2007). Antara kriteria utama ialah usaha niaga yang diusahakan telah beroperasi 
sekurang-kurangnya selama tiga tahun, memandangkan tempoh tersebut penting dalam menilai tahap kestabilan sesebuah 
perniagaan dalam menghadapi perubahan persekitaran perniagaan (Ramdan et al. 2022).  
 Selain itu, pemilihan negeri Selangor adalah bertepatan kerana telah merekodkan bilangan usahawan yang tertinggi di 
Malaysia (SME Corp. Malaysia, 2021). Pemilihan Selangor berpotensi memberikan gambaran yang lebih menyeluruh serta 
representatif terhadap perkembangan ekosistem keusahawanan, khususnya dalam kalangan usahawan OKU penglihatan. 
Lantaran itu, bagi memperoleh kefahaman yang lebih mendalam mengenai fenomena yang dikaji, kajian ini menggunakan 
temu bual separa berstruktur secara bersemuka bersama usahawan OKU penglihatan yang merupakan pemilik syarikat bagi 
membolehkan penyelidik meneroka pengalaman, pandangan dan makna yang dibentuk oleh peserta secara fleksibel tetapi 
terarah (Kallio et al. 2016).  
 Sebelum pelaksanaan temu bual sebenar, penambahbaikan protokol temu bual telah dilaksanakan bagi memastikan 
soalan lebih jelas, relevan dan selari dengan objektif kajian (Coker & Akande 2025). Proses pengesahan kandungan item 
kajian ini melibatkan tiga orang penilai pakar akademik dalam bidang keusahawanan dan seorang penilai pakar pengamal 
yang merupakan pembimbing dalam program usahawan OKU penglihatan untuk menilai struktur, kandungan protokol temu 
bual dan instrumen pemerhatian (Richey et al. 2007). Sementara itu, kebolehpercayaan dapatan diperkukuh melalui 
pelaksanaan temu bual berinsentif, iaitu dengan menyediakan soalan temu bual terlebih dahulu, disusuli dengan pemerhatian 
separa berstruktur yang direkodkan dalam bentuk nota lapangan semasa sesi dijalankan (Webb et al. 1966). Setelah semua 
item disahkan oleh pakar, kutipan data sebenar telah dilakukan pada bulan April 2025 yang melibatkan enam orang usahawan 
OKU penglihatan.  

 
LATAR BELAKANG PERNIAGAAN 

 
Jadual 1 memaparkan ringkasan maklumat demografi peserta dan perniagaan yang diusahakan oleh usahawan OKU 
penglihatan. Terdapat dua jenis aktiviti perniagaan iaitu perniagaan berasaskan pembuatan dan perkhidmatan. Kategori 
pembuatan melibatkan penghasilan produk seperti kraf tangan dan makanan, manakala kategori perkhidmatan merangkumi 
aktiviti persembahan muzik serta urutan refleksologi. Peserta menjalankan perniagaan di kawasan Wilayah Tengah di negeri 
Selangor dan Wilayah Persekutuan Kuala Lumpur. Majoriti peserta menggaji lebih daripada tiga orang pekerja, dan semua 
perniagaan yang dijalankan telah beroperasi melebihi tempoh tiga tahun. 

 
JADUAL 1. Ringkasan maklumat demografi perniagaan usahawan OKU penglihatan 

Usahawan 
Lokasi 

Mengikut 
Daerah 

Produk atau 
Perkhidmatan Jumlah Pekerja Tempoh Perniagaan 

Kraf Tangan (P1) Gombak Kraf tangan 3 orang 7 tahun 

Makanan (Sambal) (P2) Kuala Selangor Pes sambal 4 orang 4 tahun 
Urut Refleksologi Wanita (P3) Petaling Urutan refleksologi 7 orang 9 tahun 

Urut Refleksologi Lelaki (P4) Petaling Urutan refleksologi 6 orang 5 tahun 

Hiburan Jalanan (P5) Klang Persembahan muzik 5 orang 6 tahun 

Minuman (Kopi) (P6) Hulu Langat Kopi 4 orang 8 tahun 

   Proses temu bual kumpulan fokus ini dirakam dengan persetujuan awal daripada peserta untuk memastikan proses 
kutipan data boleh dilaksanakan secara mendalam, berkualiti dan beretika. Soalan temu bual telah dibangunkan berdasarkan 
kajian-kajian terdahulu (Darcy et al. 2023; Klangboonkrong & Baines 2022; Tsatsou 2020; Yap et al. 2023) dan diubah suai 
mengikut kesesuaian konteks kajian ini. Antara contoh soalan yang digunakan termasuklah: “Apakah yang mendorong anda 
untuk terlibat dalam bidang keusahawanan?”; “Adakah anda menghadapi sebarang kesukaran dalam mendapat sokongan 
perniagaan?”; dan “Apakah jenis teknologi atau latihan yang anda rasa boleh membantu meningkatkan keupayaan usahawan 
OKU penglihatan?” 
 Seterusnya, semua rakaman temu bual telah ditranskripsikan secara verbatim sebelum dianalisis dengan bantuan 
perisian ATLAS.ti 25. Pendekatan analisis tematik dilakukan bagi mengenal pasti hubungan antara data empirikal dan 
kerangka teori yang digunakan (Ryan & Bernard 2000; Zulkifli et al. 2025). Tema-tema utama yang dikenal pasti telah 
dikodkan dengan menggunakan label yang sesuai dan diatur dalam bentuk nota pemerhatian yang disusun mengikut kategori. 
Setiap kod utama kemudiannya dipecahkan lagi kepada subkategori yang lebih terperinci bagi membolehkan perbezaan dan 
persamaan antara data dapat dikenal pasti secara sistematik. Pendekatan ini membolehkan penemuan kajian dirumus secara 
holistik dengan mengekalkan keaslian makna yang disampaikan oleh peserta.  

 
DAPATAN KAJIAN 

 
Kajian ini menggunakan pendekatan kajian kes berbilang dengan unit analisis pada peringkat organisasi, iaitu syarikat yang 
diusahakan oleh usahawan OKU penglihatan. Melalui temu bual bersama enam orang usahawan OKU penglihatan, kajian 
ini menyingkap secara terperinci pengalaman organisasi yang dibangunkan dalam konteks keterbatasan visual, namun dipacu 
oleh motivasi dalaman yang kuat seperti keinginan untuk berdikari, membina nilai sosial, dan membuktikan keupayaan diri 
dalam ekosistem perniagaan arus perdana. Penceritaan kes memperlihatkan bagaimana setiap organisasi berfungsi bukan 
sekadar sebagai entiti ekonomi, tetapi sebagai ruang pembelajaran, adaptasi dan inovasi inklusif, di mana cabaran seperti 
akses kepada teknologi, pengurusan operasi, kepercayaan pelanggan, dan sokongan ekosistem diurus secara strategik 
mengikut konteks syarikat masing-masing. Analisis data dilakukan secara sistematik melalui pengelompokan tema utama, 
membolehkan pemahaman yang mendalam tentang bagaimana motivasi individu diterjemahkan ke dalam amalan organisasi, 
serta bagaimana cabaran struktur dan persekitaran membentuk pendekatan keusahawanan inklusif yang realistik dan berdaya 
tahan dalam konteks Malaysia. 
 Analisis kajian ini telah menghasilkan empat tema utama yang mencorakkan motivasi usahawan OKU penglihatan 
dalam membina dan mengekalkan kelangsungan perniagaan mereka, iaitu kesediaan peluang, keluarga, tekanan luaran dan 
pengiktirafan sosial. Sementara itu, terdapat juga empat tema utama dalam cabaran yang dikenal pasti iaitu sokongan agensi, 
komunikasi pelanggan, pemasaran, dan persekitaran luar. Berikut ialah ilustrasi analisis yang dihasilkan menggunakan 
perisian Atlas.ti versi 25 (lihat RAJAH 2): 

 
RAJAH 2. Model keusahawanan inklusif usahawan OKU penglihatan malaysia 

Sumber: Dibangunkan oleh penyelidik menggunakan ATLAS.ti versi 25 

Seterusnya, berikut ialah taburan tema yang telah dianalisis untuk kajian ini (rujuk JADUAL 2): 

 
 

JADUAL 2. Taburan tema 

Tema Responden 
P1 P2 P3 P4 P5 P6 

Kesediaan Peluang   /  /  
Keluarga  /    / 
Tekanan Luar  /   /  
Pengiktirafan Sosial /    /  
Sokongan Agensi   / / /  
Komunikasi Pelanggan   / /   
Pemasaran  / / /  / 
Persekitaran Luar    / /  

 
 Berikut ialah dapatan bagi tema-tema motivasi yang saling berhubung, membentuk gabungan faktor dalaman dan 
luaran yang berperanan besar dalam mendorong golongan ini untuk terlibat secara aktif dalam aktiviti keusahawanan di 
Malaysia. 

 
KESEDIAAN PELUANG 

 
Hasil kajian menunjukkan bahawa sebahagian besar usahawan OKU penglihatan mempunyai keupayaan yang tinggi dalam 
mengenal pasti peluang serta memadankan peluang dengan keupayaan kendiri mereka untuk memulakan atau 
mengembangkan perniagaan. Peluang yang datang daripada pelbagai sumber, sama ada secara kebetulan atau terancang, 
dipadankan dengan pengalaman, situasi dan persekitaran. Sebagai contoh, seorang usahawan urut refleksologi wanita 
berkongsi:  
 
“Saya pun, sebelum saya mengambil VSS (Voluntary Separation Scheme) daripada Affin Bank, saya bekerja sebagai 
juruurut (secara) separuh masa; pada Sabtu dan Ahad. Masa itu, hari Isnin (hingga Jumaat) pergi bekerja di pejabat; Sabtu, 
Ahad kerja mengurut. Selepas itu, seorang kawan saya ingin melepaskan satu cawangan kedai urut. Dia tanya saya, (sama 
ada) saya hendak sewa atau tidak. Jadi selepas itu, saya ambil. Saya ambil VSS daripada Affin Bank, saya pun menceburi 
perniagaan urut.” (Usahawan urut refleksologi wanita-P3) 

 
 Selain itu, peluang juga hadir hasil inisiatif pihak berkuasa kerajaan (terancang) yang membuka ruang baharu untuk 
berkarya dan berniaga. Seperti yang dijelaskan oleh usahawan hiburan jalanan:  
 
“……tetapi apabila (suatu) waktu DBKL keluarkan permit untuk menggalakkan kita “berbusking”, jadi (saya tanya) kenapa 
pula saya tidak mencuba? Sebab saya memang minat bidang muzik. Memang dari kecil saya suka. Cuma waktu (itu) peluang 
tidak ada. Oleh itu, bila peluang sudah ada, saya buat keputusan untuk saya bertukar kerjaya.” (Usahawan hiburan jalanan-
P5) 

 
 Kesimpulannya, dapatan ini menegaskan bahawa keupayaan usahawan OKU penglihatan dalam mengesan, 
memadankan dan merebut peluang merupakan faktor kritikal yang menyokong penglibatan mereka dalam perniagaan. 
Motivasi mereka lahir daripada keinginan untuk memanfaatkan peluang yang terbuka, yang dipadankan dengan pengalaman, 
jaringan sosial atau sokongan yang dijangka dapat disediakan secara dalaman dan luaran. Kesediaan mengambil risiko dan 
menukar kerjaya menunjukkan bahawa kesediaan peluang menjadi pencetus utama kepada semangat mereka untuk 
menceburi bidang keusahawanan. 

 
KELUARGA 

 
Faktor keluarga dikenal pasti sebagai faktor motivasi dominan yang mendorong kelangsungan perniagaan dalam kalangan 
usahawan OKU penglihatan. Faktor keluarga membentuk sokongan pasif apabila keperluan mendesak untuk menampung 
ekonomi dan melancarkan tanggungjawab rumah tangga menyebabkan individu OKU terlibat dalam aktiviti keusahawanan, 
manakala sokongan aktif terbentuk apabila ahli keluarga terdekat memberi  dorongan moral, pengorbanan masa, komitmen, 
dan sokongan praktikal dalam urusan perniagaan. Sokongan aktif diperjelaskan oleh usahawan kopi seperti berikut: 
 
“Pada tahun pertama, kami membuat pembungkusan dalam botol, cuma ada (maklumat) nama dan berapa gram sahaja. 
Ini boleh dikatakan (sebagai) percubaan untuk setahun. Dalam setahun, adalah 10 botol dijual. (dengan sebab itu) jual 
secara dalam talian (dengan perkongsian) ilmu daripada suami saya.” (Usahawan kopi-P6) 

 
 Sokongan pasif dalam bentuk hubungan kekeluargaan yang rapat turut menjadi sumber motivasi seperti yang 
dinyatakan oleh usahawan sambal bahawa:  

“Saya menceburkan diri sebab keadaan keluarga. Kalau kerja di luar dari pagi sampai petang, (dan) balik petang, susah 
hendak uruskan keluarga, hendak uruskan rumah tangga, jumpa anak-anak. Kadang-kadang balik, anak sudah tidur. Oleh 
itu komitmen adalah susah. Apabila kita buat perniagaan sendiri, ada masa nak bahagikan untuk keluarga dengan 
perniagaan.” (Usahawan sambal-P2) 

 
 Hasil kajian menunjukkan bahawa sokongan keluarga dalam bentuk aktif dan pasif merupakan faktor motivasi yang 
kuat yang mendorong usahawan OKU penglihatan memilih laluan keusahawanan. Faktor motivasi keluarga datang dalam 
pelbagai bentuk seperti dorongan moral, penyesuaian komitmen, serta sokongan praktikal daripada keluarga, dan gabungan 
elemen-elemen ini boleh menguatkan semangat dan ketahanan untuk terus kekal dalam perniagaan. Justeru, keluarga 
berperanan sebagai sumber motivasi utama yang mampu mengekalkan usahawan OKU untuk bertahan dan bertumbuh dalam 
dunia perniagaan.  

 
TEKANAN LUARAN 

 
Tekanan luaran seperti suasana kerja formal yang tidak kondusif, beban kerja yang berat dan ketidaksesuaian kerjaya yang 
mengakibatkan stres dan gangguan emosi boleh menjadi motivasi untuk bertukar kerjaya atau memilih keusahawanan 
sebagai laluan kerjaya yang terbaik. Ini dinyatakan oleh seorang usahawan makanan seperti berikut:  
 
“Cabaran saya tinggi sebab saya bekerja sebagai NFC - Need For Clients. Jadi di situ macam stres. Terlalu stres. Kerja 
dia stres.” (Usahawan sambal-P2) 

 
Namun begitu, bidang ini juga boleh menjadi punca kepada stres dan ketidakstabilan emosi. Berdasarkan kepada analisis 
data kajian, adalah jelas perubahan kerjaya atau keputusan untuk memilih keusahawanan yang berpunca daripada tekanan 
luaran yang digabungkan dengan kesedaran membentuk ketahanan mental dan emosi untuk usahawan OKU penglihatan 
mengekalkan motivasi dan daya juang walaupun berdepan cabaran. Seperti yang dikongsi oleh seorang usahawan hiburan 
jalanan:  
 
“Perniagaan busking (hiburan jalanan) ini macam perniagaan lain juga. Dia ada OK, ada yang tidak OK. Tetapi setakat 
ini bagi sayalah, boleh bertahanlah. (Dengan) pengalaman saya 10 tahun ini, boleh bertahanlah dari segi kehidupan, 
(untuk) menjana pendapatan.” (Usahawan hiburan jalanan-P5) 

 
 Kesimpulannya, tekanan luaran boleh mendorong golongan OKU penglihatan untuk terlibat dalam keusahawanan, dan 
kesedaran bahawa keusahawanan adalah pilihan terbaik membentuk ketahanan mental dan emosi dalam mengharungi dunia 
perniagaan yang mencabar. Dalam erti kata lain, motivasi boleh ditingkatkan apabila golongan OKU yang menghadapi 
banyak kekangan fizikal dalam perniagaan untuk terus bertahan jika mereka sedar bahawa keusahawanan adalah jalan 
terbaik setelah melalui pengalaman negatif dalam usaha penjanaan pendapatan sebelum ini. Justeru itu, pengalaman boleh 
dianggap sebagai faktor penyederhana dalam hubungan motivasi dan ketahanan mereka dalam keusahawanan. Oleh itu, 
ketika mereka berdepan dengan ketidaktentuan pendapatan perniagaan, mereka tetap berusaha mengekalkan daya juang yang 
tinggi untuk meneruskan kelangsungan kehidupan. Justeru, ketahanan menjadi pemangkin semangat mereka untuk terus 
berusaha tanpa mudah berputus asa. 

 
PENGIKTIRAFAN SOSIAL 

 
Faktor ketidakupayaan menjadi penyebab kepada golongan OKU menjadi golongan minoriti yang sering terabai dalam 
pembangunan ekonomi. Justeru itu mereka memerlukan dorongan  dalam bentuk psiko-sosial untuk meningkatkan 
kecenderungan mereka dalam aktiviti keusahawanan yang memerlukan keyakinan dan jati diri dalam menghadapi 
persaingan perniagaan. Ini menjelaskan kenapa faktor pengiktirafan sosial menjadi faktor penting yang boleh mendorong 
golongan OKU penglihatan untuk terlibat dan terus bertahan kerana pengiktirafan meningkatkan harga diri dan maruah, 
serta mengangkat keupayaan diri mereka. Ini dinyatakan dengan jelas oleh usahawan kraf tangan dalam kenyataan berikut:  
 
“Contohnya orang kahwin kan, dia (anak) kata - mama, kotak tisu mama bagi tu, abang letak dalam kereta. Jadi kita rasa 
bangga dekat situ. Maknanya barang-barang kita orang hargai. Kita rasa seronok.” (Usahawan kraf tangan-P1) 

 
Aspek pengiktirafan sosial ini turut ditekankan oleh usahawan hiburan jalanan seperti berikut:  
 
“Kalau tengok di luar negara, memang kebanyakan buskers (penghibur jalanan) sana semua berjaya. Dia orang dihargai 
oleh masyarakat. Contohnya macam di UK.” (Usahawan hiburan jalanan-P5) 

 
Kesimpulannya, pengiktirafan sosial terutama daripada pelanggan memberi kekuatan kepada usahawan OKU penglihatan 
untuk terus yakin dan konsisten dalam mengurus perjalanan perniagaan mereka. Penghargaan terhadap hasil usaha mereka 

memberi indikasi penerimaan masyarakat menjadi pemangkin kepada peningkatan keyakinan dan motivasi. Justeru, 
pengiktirafan sosial memainkan peranan penting dalam membina semangat keusahawanan yang berterusan. 
 Seterusnya, aspek tema-tema cabaran pula memaparkan isu-isu strategik yang berpotensi menghalang kemajuan, 
mempengaruhi daya saing, dan membentuk strategi adaptasi usahawan OKU penglihatan. Dapatan ini berasaskan naratif 
pengalaman sebenar para responden, sekali gus memberikan gambaran mendalam tentang realiti keusahawanan inklusif 
dalam konteks Malaysia. 
 

SOKONGAN AGENSI 
  
Dapatan menunjukkan bahawa interaksi usahawan OKU penglihatan dengan pelbagai agensi kerajaan dan institusi 
kewangan sering melibatkan prosedur yang rumit serta kurang mesra terhadap keperluan mereka. Contohnya, dalam konteks 
pelesenan, ada peserta yang berpandangan bahawa pihak berkuasa tempatan perlu mengambil kira keperluan usahawan OKU 
dengan menyediakan garis panduan dan proses yang lebih inklusif. Seorang usahawan hiburan jalanan menyatakan: 
 
“PBT pun satu hal juga. Sebab lesen kedai urut ini (adalah) lesen dia (agak) sensitiflah. Sepatutnya DBKL perlu bahagikan 
(antara) OKU dengan orang celik, (OKU) kena ada sedikit keistimewaan, barulah mudah.” (Usahawan hiburan jalanan-P5) 

 
Proses pembaharuan lesen yang dianggap tidak mesra OKU turut menambah tekanan. Seorang usahawan urut refleksologi 
wanita mengakui: 
 
“Cabaran saya macam ini juga, DBKL untuk pembaharuan lesen memang (buat) saya stres di sini, leceh. Memang leceh. 
Oleh itu kedai di sini, ada ramai yang tidak peduli untuk perbaharui lesen, sebab dia orang memang tidak mesra OKU.” 
(Usahawan urut refleksologi wanita-P3) 

 
 Dalam ekosistem perniagaan, institusi-institusi penting seperti bank perlu menyediakan akses yang lebih mesra OKU. 
Sebagai contoh, proses membuka akaun semasa adalah rumit, terutamanya berkaitan keperluan tandatangan. Ini 
dibangkitkan oleh usahawan urut refleksologi lelaki seperti berikut: 
 
“Kalau macam bank pun, ada jugalah (cabaran) sedikit. Kalau macam akaun semasa untuk orang buta ini agak sulit sangat 
(untuk mohon). Terutama dari segi tandatangan.” (Usahawan urut refleksologi lelaki-P4) 

 
 Dalam interaksi bersama institusi kerajaan terutamanya berkaitan bantuan kewangan dan geran kerajaan, peserta turut 
melaporkan kelewatan maklum balas serta birokrasi yang tinggi. Proses permohonan menggunakan sistem dalam talian pula 
menyulitkan usahawan OKU penglihatan kerana tiada opsyen serahan kaunter. Malah, agensi kerajaan juga tidak 
menyediakan bantuan setempat untuk golongan OKU apabila proses berbentuk digital sepenuhnya. Ini diutarakan oleh 
usahawan urut refleksologi wanita seperti berikut: 
 
“Lama pula (nak beri) maklum balas. Sekarang ini, kawan saya pergi, dia kata kita tidak terima awak datang serah di 
kaunter. Kita hendak awak muat naik dalam talian.” (Usahawan urut refleksologi wanita-P3) 

 
 Birokrasi yang kompleks juga dilihat sebagai antara cabaran utama dalam pengurusan geran usahawan. Seperti yang 
dikongsi oleh usahawan urut refleksologi lelaki yang pernah menerima dana memulakan perniagaan: 
 
“Masa itu saya dapat RM42,000. Dia (geran) untuk memulakan perniagaan, bayar sewa untuk 2 tahun (dan) selebihnya 
untuk peralatan. Tetapi semasa hendak dapatkan itu pun dia punya kerenah (rumit). Birokrasi dia sangat tinggilah. Sebab 
berurusan dengan kerajaan ini.” (Usahawan urut refleksologi lelaki-P4) 

 
 Walaupun diuar-uarkan bahawa agensi kerajaan dan pihak berkaitan menyediakan sokongan untuk usahawan OKU, 
pelaksanaannya tidak menyantuni keperluan OKU dan keberkesanannya boleh dipersoalkan. Birokrasi yang kompleks, 
prosedur yang tidak mesra OKU dan tiada sokongan khusus untuk golongan OKU dalam transformasi kepada sistem dalam 
talian menimbulkan kesukaran kepada golongan OKU dalam aspek keusahawanan. Penambahbaikan dari segi dasar dan 
sistem penyampaian adalah perlu bagi meningkatkan keupayaan usahawan OKU penglihatan untuk berkembang secara 
mampan. 

 
KOMUNIKASI PELANGGAN 

 
Komunikasi berkesan dengan pelanggan dikenal pasti sebagai elemen penting, namun cabaran timbul apabila tiada sistem 
komunikasi pelanggan yang berkesan. Contohnya, apabila pelanggan terlewat atau tidak dapat hadir mengikut temu janji. 
Perkara ini boleh timbul disebabkan oleh sikap pelanggan itu sendiri. Keadaan ini menjejaskan pengurusan masa dan 
produktiviti perniagaan. Seorang usahawan urut refleksologi wanita menyatakan: 

“Kita kena didik pelanggan kita. Memang ada pelanggan yang dia kata (temu janji) 3.30, dia datang pukul 4. Dia kata 
pukul 4, dia datang pukul 5. Tidak bolehlah (seperti ini).” (Usahawan urut refleksologi wanita-P3) 

 
Seorang usahawan urut refleksologi lelaki menambah: 
 
“Pelanggan ini pun kadang-kadang bila dia telah tempah, (dan) dia lambat. Kita telefon, dia tidak jawab. Kalau dia jawab 
pun, cakap sedang dalam perjalanan. Macam hari itu (pun) saya ada satu kes.” (Usahawan urut refleksologi lelaki-P4) 

 
 Kesimpulannya, kekangan komunikasi, khususnya berkaitan disiplin masa pelanggan, memberi kesan langsung kepada 
kelancaran operasi perniagaan. Namun dengan adanya sistem komunikasi yang lebih efisien, pengurusan sumber menjadi 
lebih baik apabila berlaku perubahan. Di samping itu, kesedaran pelanggan dan strategi komunikasi yang lebih tegas 
diperlukan untuk melindungi masa dan produktiviti usahawan OKU penglihatan. 

 
PEMASARAN 

 
Strategi pemasaran memainkan peranan penting dalam menarik dan mengekalkan pelanggan. Usahawan urut refleksologi 
lelaki menjelaskan bagaimana pelanggan yang berpuas hati digalakkan untuk membuat promosi dari mulut ke mulut: 
 
“Asalnya kalau macam pelanggan kedai ini, yang pertama sekali dia datang (dan) kita urut, memang dia kata sedap 
(memuaskan). Lepas itu, kita akan pesan kepada dia, kalau ada kawan-kawan di pejabat (atau) siapa-siapa memerlukan 
urut, dekat sinilah tempat urut yang sebenarnya.” (Usahawan urut refleksologi lelaki-P4) 

 
 Namun, promosi di media sosial tidak semestinya memberi hasil positif dan ini bergantung kepada sikap bakal 
pelanggan. Seorang usahawan urut refleksologi wanita menyatakan: 
 
“Apabila buat promosi dalam IG (media sosial) ke, (kadang-kadang) yang telefon banyak bertanya (mengenai urut 
batin)….. Malas (saya) hendak layan (pertanyaan pelanggan). Saya pun rasa tak nak lah buat promosi lagi. Saya rasa 
buang masa, buang duit.” (Usahawan urut refleksologi wanita-P3) 

 
 Sementara itu, bagi usahawan produk makanan seperti sambal dan kopi, cabaran pemasaran melibatkan kekangan 
mendapatkan sijil halal, khususnya bagi operasi berskala kecil atau home-based. Hal ini diakui oleh seorang usahawan 
sambal: 
 
“Macam kami ini hasilkan produk home-based (dari rumah) kan. Oleh itu, (apabila) home-based, kami punya skala 
pemasaran itu sangat kecil. Bila kami hendak bawa (jual) ke mart atau mall, kami perlu ada halal (sijil halal). Jadi kalau 
home-based memang tidak boleh.” (Usahawan sambal-P2) 

 
Seorang usahawan kopi turut menegaskan kesukaran yang sama: 
 
“Halal (susah) untuk home-based sebab dia punya kriteria pun banyak.” (Usahawan kopi-P6) 

 
Secara keseluruhannya, keterbatasan kemahiran pemasaran digital, cabaran persepsi pelanggan, dan syarat perundangan 
seperti sijil halal mengehadkan peluang pasaran usahawan OKU penglihatan. Oleh itu, bimbingan pemasaran dan sokongan 
persijilan boleh disediakan oleh agensi berkaitan untuk membantu meningkatkan daya saing usahawan OKU terutamanya 
dalam perniagaan yang bersifat kecil-kecilan atau home-based. 

 
PERSEKITARAN LUAR 

 
Persekitaran luar memainkan peranan penting dalam menentukan daya tahan dan strategi penyesuaian usahawan OKU 
penglihatan. Cabaran persekitaran luar melibatkan persaingan, perkongsian pengetahuan dan kesihatan memberi tekanan 
kepada usahawan OKU untuk terus kekal berdaya saing. Persaingan dengan usahawan celik, terutamanya dalam industri 
hiburan jalanan, ialah contoh cabaran yang muncul disebabkan oleh persaingan. Perkembangan pesat busking di Malaysia 
memerlukan usahawan menghasilkan persembahan lebih kreatif dan berkualiti. Seorang usahawan hiburan jalanan 
menyatakan: 
 
“Tetapi cuma cabaran dia, kalau kita berbusking, (kita) bersaing dengan orang-orang celik lah. Sebab sekarang busking 
ini terlalu meluas skopnya di Malaysia. Di mana-mana sahaja ada (busking) sekarang. Itulah cabarannya. Kita kena buat 
yang lebih baik daripada merekalah. Kalau hendak ke hadapan.” (Usahawan hiburan jalanan-P5) 

Selain persaingan, isu perkongsian pengetahuan yang tidak seimbang turut membantutkan peluang peningkatan prestasi 
perniagaan. Seorang usahawan urut refleksologi lelaki menyatakan: 
 
“R&D itu (dibuat sebab) dia hendak tengok macam mana kita punya keupayaan, kita punya perniagaan dan semua (yang 
berkait). Dia ambil input itu daripada kita, tetapi keputusannya dia tidak beritahu kita pun.” (Usahawan urut refleksologi 
lelaki-P4) 

 
Krisis kesihatan seperti pandemik COVID-19 memperlihatkan betapa rentannya operasi perniagaan terhadap perubahan 
mendadak persekitaran ekonomi. Seorang usahawan hiburan jalanan berkongsi: 
 
“Perniagaan sebelum PKP dulu kira cantik (bagus) juga. Tetapi selepas PKP ini, menurun banyak jugalah.” (Usahawan 
hiburan jalanan-P5) 

 
Persekitaran luar yang tidak menentu, persaingan sengit, dan ketidaktelusan maklumat menambah tekanan kepada usahawan 
OKU penglihatan. Oleh itu, pembentukan ekosistem yang lebih inklusif dan telus mampu memberi sokongan dari aspek ini 
kepada usahawan OKU penglihatan dalam menghadapi cabaran dengan perubahan pasaran. 

 
PERBINCANGAN 

 
Daripada analisis tematik terhadap temu bual bersama usahawan OKU penglihatan, motivasi dalam membentuk model 
keusahawanan inklusif dapat dibahagikan kepada empat kategori utama iaitu kesediaan peluang, keluarga, tekanan luar dan 
pengiktirafan sosial. Pada masa yang sama, mereka turut berhadapan dengan empat cabaran utama, iaitu sokongan agensi, 
komunikasi pelanggan, pemasaran, dan persekitaran luar. Keadaan ini menunjukkan bahawa keusahawanan inklusif bagi 
OKU penglihatan memerlukan pendekatan yang lebih menyeluruh dengan mengambil kira motivasi pendorong dan cabaran 
yang dihadapi. 
 Secara khusus, motivasi luaran menjadi pendorong utama kepada OKU penglihatan untuk membina strategi yang dapat 
menjamin kelangsungan hidup serta meningkatkan penyertaan mereka dalam ekonomi arus perdana. 

 
KESEDIAAN PELUANG 

 
Penglibatan usahawan OKU penglihatan dalam bidang keusahawanan digerakkan oleh keupayaan mereka mengenal pasti 
serta memanfaatkan peluang yang muncul meskipun berdepan kekangan sumber. Klangboonkrong dan Baines (2022) 
menegaskan bahawa hubungan antara individu dan peluang merupakan asas kepada pembangunan keusahawanan yang 
mampan. Dalam konteks ini, usahawan OKU penglihatan bukan sahaja menunggu ruang, tetapi aktif meneroka potensi 
pasaran melalui jaringan sosial, perubahan dasar serta permintaan pengguna. Strategi ini menunjukkan bahawa walaupun 
mereka berdepan halangan sistemik, mereka masih mampu mengoptimumkan peluang yang ada bagi mengatasi batasan 
terhadap sumber formal. Selaras dengan pandangan teori RBV (Barney, 1991), keupayaan ini menjadi sumber daya unik 
yang menjana nilai baharu serta kelebihan bersaing yang sukar ditiru. Peluang seperti teknologi mesra OKU, akses kepada 
pembiayaan mikro dan pasaran khusus turut membolehkan mereka menukar kekangan kepada kekuatan strategik. Hal ini 
membuktikan bahawa kesediaan peluang bukan sekadar pintu masuk ke dunia keusahawanan, tetapi juga faktor penting 
dalam menjamin kelangsungan dan ketahanan perniagaan usahawan OKU penglihatan. Justeru, dapatan ini membawa 
kepada cadangan bahawa: 
 
P1 Kesediaan peluang mempengaruhi kelangsungan perniagaan usahawan OKU penglihatan. 

 
KELUARGA 

 
Sokongan aktif dan pasif melalui keluarga menjadi faktor motivasi utama yang mendorong usahawan OKU penglihatan 
kekal aktif dalam bidang keusahawanan. Mustaffa et al. (2020) menegaskan bahawa keluarga berperanan sebagai jaringan 
sosial dasar yang membantu meringankan beban pengurusan perniagaan serta memberi dorongan moral berterusan. 
Sokongan ini bukan hanya dalam bentuk kewangan, tetapi juga melibatkan bantuan praktikal seperti mobiliti, akses 
pelanggan, dan komunikasi dengan pihak luar. Keadaan ini menunjukkan bahawa keluarga mampu mengisi jurang yang 
tidak ditampung oleh institusi formal, sejajar dengan konsep modal sosial yang sering dibincangkan dalam Teori RBV dan 
Brikolaj sebagai sumber alternatif yang bernilai (Reinders et al. 2019). Tambahan pula, sokongan keluarga membantu 
mengekalkan penglibatan usahawan OKU penglihatan secara mampan walaupun berdepan pelbagai cabaran. Hashim dan 
Gaddefors (2023) menegaskan bahawa dimensi sosial dalam keusahawanan mampu memberi kesan positif terhadap 
pembangunan komuniti. Sebenarnya keluarga bukan sekadar pelindung sosial, tetapi turut menjadi asas kepada pembinaan 
jaringan perniagaan yang kukuh. Oleh itu, dapat dirumuskan bahawa: 
  
P2  Keluarga mempengaruhi penyertaan mampan perniagaan usahawan OKU penglihatan. 

TEKANAN LUAR 

 
Tekanan luar seperti diskriminasi sosial, ketidakseimbangan peluang pasaran, dan ketidakstabilan ekonomi menjadi antara 
cabaran utama yang menguji keupayaan usahawan OKU penglihatan untuk kekal dalam bidang keusahawanan. Ashalatha 
et al. (2024) menegaskan bahawa tekanan daripada faktor persekitaran boleh menjejaskan kestabilan emosi dan motivasi, 
terutama apabila peluang sokongan formal masih terbatas. Dalam menghadapi tekanan ini, usahawan OKU penglihatan 
sering mengamalkan pendekatan penyesuaian kendiri dengan memanfaatkan sumber sedia ada serta sokongan komuniti. Hal 
ini seiring dengan Teori Brikolaj (Baker & Nelson, 2005) yang menekankan kreativiti dalam mengatasi kekangan luaran 
melalui penggunaan sumber terhad secara strategik. Klangboonkrong dan Baines (2022) pula menyatakan bahawa tekanan 
luaran yang tinggi boleh menjadi pemangkin kepada inovasi dan kebolehan menyesuaikan diri jika diurus dengan baik. 
Selaras dengan itu, tekanan luar bukan semata-mata halangan, tetapi berpotensi menjadi dorongan untuk meningkatkan daya 
tahan, kebijaksanaan strategik, dan keupayaan usahawan OKU penglihatan bersaing secara mampan dalam ekosistem 
keusahawanan. Selaras dengan hujah ini, kajian ini mencadangkan bahawa: 
 
P3 Tekanan luar mempengaruhi kelangsungan perniagaan usahawan OKU penglihatan. 

 
PENGIKTIRAFAN SOSIAL  

 
Pengiktirafan sosial memainkan peranan penting dalam memperkukuh kedudukan dan identiti usahawan OKU penglihatan 
dalam ekosistem keusahawanan inklusif yang semakin berkembang. Ia bukan sekadar penghargaan terhadap pencapaian 
individu, tetapi juga simbol penerimaan masyarakat terhadap kemampuan mereka menyumbang secara bermakna kepada 
pembangunan ekonomi dan sosial negara. Rytkönen dan Oghazi (2022) menegaskan bahawa apabila individu menerima 
pengiktirafan sosial atas hasil usaha mereka, tahap keyakinan diri, rasa kompetensi dan motivasi untuk terus maju akan 
meningkat secara signifikan. Selaras dengan Teori Institusi, pengiktirafan ini mencerminkan tekanan normatif yang 
membentuk tahap legitimasi usahawan dalam masyarakat (Scott, 1995). Seiring dengan pandangan Urbano et al. (2022), 
pengiktirafan sosial harus dilihat sebagai pemangkin kepada proses pemerkasaan sebenar yang bukan sahaja meningkatkan 
keterlibatan ekonomi, tetapi juga mengubah persepsi masyarakat daripada simpati kepada penghargaan terhadap 
kemampuan, kecekalan dan nilai sumbangan golongan ini. Oleh itu, dapat disimpulkan bahawa: 
 
P4 Pengiktirafan sosial mempengaruhi pemerkasaan usahawan OKU penglihatan. 

 
 Walau bagaimanapun, motivasi luaran sahaja tidak mencukupi untuk mendepani cabaran dalaman yang dihadapi oleh 
OKU penglihatan. Kehadiran ekosistem sokongan yang kukuh amat penting untuk memastikan kelangsungan hidup dan 
penyertaan mampan OKU penglihatan pada masa ini.  

 
SOKONGAN AGENSI 

 
Sokongan agensi memainkan peranan penting dalam memudahkan akses usahawan OKU penglihatan kepada sumber 
strategik, latihan dan peluang pembangunan keusahawanan. Walau bagaimanapun, birokrasi yang rumit, akses yang tidak 
mesra OKU serta kelewatan maklum balas sering menjejaskan keberkesanan pelaksanaan program yang disediakan (Nadzri 
et al. 2023). Berdasarkan teori Institusi, norma, peraturan dan struktur formal organisasi mempengaruhi sejauh mana OKU 
dapat mengakses peluang ekonomi dengan berkesan (Meyer & Rowan 1977; Scott 1995). Dalam konteks ini, sokongan 
institusi yang proaktif dan responsif bukan sahaja membantu mengurangkan halangan sistemik, tetapi turut memperkukuh 
keupayaan keusahawanan melalui penyediaan persekitaran yang lebih inklusif dan berdaya saing. Intervensi bersepadu 
daripada agensi kerajaan, NGO dan institusi pendidikan seperti latihan kemahiran, bimbingan teknikal, akses pembiayaan 
serta pengiktirafan formal terhadap potensi OKU penglihatan dapat membina keyakinan diri dan semangat berdikari mereka. 
Lantaran itu, peranan agensi sebagai pemangkin utama amat penting bagi memastikan pemerkasaan, kelangsungan dan 
keterangkuman usahawan OKU penglihatan dalam pembangunan ekonomi negara tercapai. Oleh itu, kajian ini 
mencadangkan bahawa: 
  
P5 Sokongan agensi mempengaruhi pemerkasaan usahawan OKU penglihatan. 

 
KOMUNIKASI PELANGGAN 

 
Komunikasi pelanggan bagi usahawan OKU penglihatan menekankan keperluan interaksi yang berkesan antara mereka dan 
pelanggan bagi memastikan kelangsungan perniagaan. Kekangan seperti kekurangan kesedaran masyarakat, sikap pelanggan 
yang tidak memahami keperluan OKU, serta kelewatan temu janji kerap menjejaskan operasi dan reputasi perniagaan (Basu 
& Sambath Rani 2023). Halangan ini bukan sahaja mengurangkan peluang membina kepercayaan dan hubungan jangka 
panjang, tetapi juga menjejaskan pengekalan pelanggan serta keberkesanan perkhidmatan. Dari sudut teori RBV, kemahiran 
komunikasi dan keupayaan membina hubungan pelanggan boleh ditafsirkan sebagai sumber tidak ketara yang bernilai dan 

menyumbang kepada kelebihan daya saing. Strategi inklusif seperti latihan kemahiran interpersonal, penggunaan teknologi 
mesra OKU, dan pendekatan pemahaman dua hala antara usahawan dan pelanggan dapat meningkatkan kecekapan 
komunikasi pelanggan (Derks et al. 2022). Kemahiran ini membolehkan usahawan OKU penglihatan menyesuaikan 
perkhidmatan mengikut kehendak pasaran, meningkatkan pengalaman pelanggan, dan memperkukuh hubungan profesional. 
Sokongan agensi dan bimbingan perniagaan turut membantu memperkukuh jaringan sosial dan modal profesional mereka, 
seterusnya memperkasakan penyertaan OKU penglihatan dalam ekonomi inklusif. Selaras dengan hujah ini, kajian ini 
mencadangkan bahawa: 
 
P6 Komunikasi pelanggan mempengaruhi penyertaan mampan usahawan OKU penglihatan. 

 
PEMASARAN 

 
Pemasaran menekankan cabaran yang dihadapi oleh usahawan OKU penglihatan dalam menguasai strategi promosi digital 
dan mematuhi syarat perundangan seperti persijilan halal. Kekangan ini menimbulkan dilema antara keperluan untuk 
mengakses pasaran yang lebih luas dan mematuhi piawaian yang ketat, sekali gus menjejaskan daya saing dan pertumbuhan 
perniagaan mereka (Tsatsou 2020). Dalam teori RBV, pemasaran dan penguasaan saluran digital merupakan sumber 
strategik yang penting dalam membina kelebihan bersaing. Latihan intensif, bimbingan teknikal, serta platform digital 
inklusif dapat membantu mengatasi cabaran ini (Mustaffa et al. 2020; Salamzadeh et al. 2022), membolehkan OKU 
penglihatan menyesuaikan produk dan perkhidmatan mengikut kehendak pasaran yang sentiasa berubah dan meningkatkan 
pengalaman pelanggan. Penguasaan strategi pemasaran yang berkesan bukan sahaja memperluas capaian pasaran dan 
meningkatkan pengiktirafan jenama, tetapi juga memperkukuh daya saing, ketahanan, dan kelangsungan perniagaan mereka 
secara mampan. Ini menunjukkan sokongan agensi memperkukuh kedudukan OKU penglihatan dalam ekonomi inklusif. 
Oleh itu, dapat dirumuskan bahawa: 
 
P7 Pemasaran mempengaruhi kelangsungan perniagaan usahawan OKU penglihatan. 

 
PESEKITARAN LUAR 

 
Persekitaran luar yang tidak menentu menambah cabaran kepada usahawan OKU penglihatan dalam membina perniagaan 
yang stabil dan berdaya saing. Persaingan dengan usahawan celik, kekurangan perkongsian maklumat, serta kejutan ekonomi 
seperti pandemik COVID-19 meningkatkan risiko kegagalan dan menuntut strategi adaptif yang fleksibel dan inovatif 
(Hishamuddina et al. 2023). Risiko tinggi dan ketidakstabilan pasaran menjadikan OKU lebih rentan berbanding kelompok 
lain, sekali gus memerlukan ekosistem sokongan yang responsif, inklusif dan berterusan (Ghosh & Rajan 2019). Dalam 
menghadapi persekitaran yang mencabar ini, pendekatan Teori Brikolaj dan sokongan institusi menjadi semakin relevan. 
Penggunaan sumber sedia ada secara kreatif, digabungkan dengan intervensi dasar dan sokongan ekosistem yang inklusif, 
membolehkan usahawan OKU penglihatan menyesuaikan strategi perniagaan mereka (Reinders et al. 2019; Van Niekerk 
2020). Ekosistem perniagaan yang inklusif dan fleksibel membolehkan OKU penglihatan menyesuaikan strategi mengikut 
perubahan pasaran, meningkatkan daya tahan, mengurangkan risiko kegagalan, serta memanfaatkan peluang baru untuk 
mengekalkan daya saing. Keupayaan adaptasi usahawan OKU boleh memperkukuh perniagaan dan menyumbang kepada 
pembangunan ekonomi serta keyakinan OKU. Justeru, dapatan ini membawa kepada cadangan bahawa: 
 
P8 Persekitaran luar mempengaruhi kelangsungan perniagaan usahawan OKU penglihatan. 

 
IMPLIKASI DAN KESIMPULAN 

 
Secara keseluruhan, kajian ini menunjukkan bagaimana motivasi dan cabaran membentuk model keusahawanan yang lebih 
inklusif dalam kalangan usahawan OKU penglihatan. Adalah jelas bahawa motivasi mereka dipacu oleh kesediaan peluang, 
keluarga, tekanan luar dan pengiktirafan sosial. Sementara itu, mereka berdepan cabaran seperti sokongan agensi, 
komunikasi pelanggan, pemasaran dan pengaruh persekitaran luar. Dengan memahami kedua-dua aspek ini, model 
keusahawanan inklusif dapat dibentuk dengan memberi tumpuan kepada kebolehcapaian, sokongan berterusan, dan 
pembangunan kapasiti yang disesuaikan dengan keperluan khusus golongan berkenaan. Model ini menyediakan kerangka 
yang membolehkan OKU penglihatan berdikari, meningkatkan penyertaan ekonomi, serta mengekalkan kelangsungan 
perniagaan mereka.  
 Kajian ini menyumbang kepada pengayaan kerangka RBV, Teori Brikolaj dan Teori Institusi dengan 
mengaplikasikannya secara kontekstual dalam keusahawanan OKU penglihatan, khususnya dari sudut penggunaan sumber 
terhad, kreativiti adaptif dan pengaruh struktur institusi tempatan. Selari dengan RBV, dapatan kajian menunjukkan bahawa 
cabaran utama usahawan OKU penglihatan berpunca daripada keterbatasan akses kepada sumber strategik yang bernilai, 
jarang dan sukar ditiru seperti latihan, kemahiran, pengalaman serta modal sosial, yang secara langsung menjejaskan 
keupayaan daya saing jangka panjang (Alvarez & Busenitz 2001; Barney, 1991). Pada masa yang sama, dapatan ini 
memperluas aplikasi Teori Brikolaj dengan menonjolkan bagaimana usahawan OKU penglihatan memanfaatkan sumber 

yang tersedia secara kreatif, termasuk sokongan komuniti dan rangkaian sosial, untuk menyesuaikan diri dan menjana 
peluang dalam keadaan kekangan (Baker & Nelson 2005). Walau bagaimanapun, kajian ini turut menunjukkan bahawa 
keberkesanan RBV dan Teori Brikolaj adalah bersyarat kepada sokongan persekitaran institusi, di mana dasar kerajaan, 
norma sosial dan pengiktirafan formal memainkan peranan penting melalui mekanisme paksaan, peniruan dan norma dalam 
memastikan legitimasi serta kelangsungan perniagaan (Meyer & Rowan 1977; Oliver 1991). Dalam konteks Malaysia, 
integrasi antara akses kepada sumber bernilai, keupayaan berasaskan Teori Brikolaj dan sokongan institusi tempatan 
membentuk asas kepada model keusahawanan inklusif yang lebih mampan bagi usahawan OKU penglihatan. 
 Dari aspek implikasi pengurusan, kajian ini memberi panduan praktikal kepada pembuat dasar, agensi pembangunan 
usahawan seperti Majlis Amanah Rakyat (MARA) dan Perbadanan Usahawan Nasional Berhad (PUNB), institusi latihan 
serta organisasi bukan kerajaan untuk melaksanakan latihan keusahawanan mesra orang kurang upaya (OKU) penglihatan, 
memperluas akses pembiayaan yang fleksibel, menggalakkan penggunaan teknologi bantuan dan platform digital yang boleh 
diakses, serta menambah baik pelaksanaan dasar melalui penyelarasan antara agensi dan pengurangan halangan birokrasi. 
Dari segi sosial, pendekatan ini berpotensi meningkatkan penerimaan masyarakat, mengurangkan stigma, dan memperkukuh 
peranan OKU penglihatan sebagai penyumbang aktif kepada pembangunan ekonomi dalam ekosistem keusahawanan yang 
lebih inklusif dan mampan. 
 Terdapat beberapa batasan yang dikenal pasti dalam kajian ini. Dapatan kajian tidak dapat digeneralisasikan kerana 
menggunakan pendekatan kualitatif yang tertumpu kepada usahawan OKU penglihatan di negeri Selangor sahaja. Keadaan 
dan peluang mungkin berbeza di negeri lain, manakala tumpuan eksklusif kepada usahawan penglihatan mengehadkan 
pemahaman mengenai motivasi dan cabaran OKU dari kumpulan lain. Kekurangan data yang lebih luas membuka peluang 
untuk kajian lanjutan yang meneliti pelbagai dimensi keusahawanan inklusif di kalangan seluruh golongan OKU. Oleh itu, 
perluasan kajian dapat memperkukuh model yang dicadangkan dan membolehkan strategi dasar yang lebih responsif. 
 Kajian masa hadapan boleh menilai proposisi yang dihasilkan menggunakan lensa kuantitatif untuk melihat hubungan 
antara motivasi dan cabaran dalam membentuk perniagaan inklusif oleh usahawan OKU penglihatan. Selain itu, 
penyelidikan mengenai peranan teknologi digital dan inovasi dalam menyokong kelestarian perniagaan berpotensi 
memperkukuh keupayaan daya saing mereka. Kajian intervensi yang melibatkan kerjasama antara kerajaan, sektor swasta, 
dan komuniti juga penting untuk menilai keberkesanan model keusahawanan inklusif. Pendekatan ini membolehkan 
penyesuaian strategi yang lebih tepat, peningkatan pemerkasaan individu, dan kesan sosial yang lebih luas. 
 Kesimpulannya, kajian ini menegaskan bahawa keusahawanan inklusif bagi OKU penglihatan memerlukan 
keseimbangan antara motivasi individu dan sokongan luaran melalui agensi, komuniti, serta dasar yang responsif. Model 
yang dicadangkan menekankan kepentingan akses kepada sumber, kreativiti, serta pengiktirafan institusi untuk memastikan 
kelangsungan dan penyertaan mampan. Implikasi kajian membolehkan pembuat dasar, agensi kerajaan, badan bukan 
kerajaan dan sektor swasta bekerjasama membina ekosistem inklusif yang menyeluruh. Dengan pendekatan holistik ini, 
OKU penglihatan dapat diberdayakan untuk menyumbang secara aktif kepada pembangunan ekonomi, meningkatkan 
keyakinan diri, dan mengurangkan ketidaksamarataan dalam peluang perniagaan. Kajian ini membuka ruang untuk 
intervensi strategik yang dapat memperkukuh daya saing, meningkatkan kesejahteraan hidup, dan menjamin penyertaan 
ekonomi yang inklusif bagi golongan ini. 

